
Numero 8 Aprilo 2010

Laŭ la kutimo de la esperantistaj grupoj de Astu-
rio, festi la Zamenhofan tagon ĉiujare alterne en
unu kaj alia urbo kun geesperantistoj en nia regio-
no, en la jaro 2009 estis la gesamideanoj de Avilés
tiuj, kiuj devis organizi la aferon en ilia loĝurbo.
Geesperantistoj el Gijón kaj Avilés kunvenis kaj
kunmanĝis en ĉi lasta urbo la 13an de decembro
de la pasinta jaro.
Kiam personoj tiele kunestas kaj kunfestas estas
pro tio ke ekzistas inter ili ion komunan; ili kun-
havas ion. Niakaze, la afero kiu donas sencon al
tiuj renkontiĝoj estas la zorgado kaj la intereso pri
la Internacia Lingvo Esperanto.

La frosta, pluva kaj malvarma vetero de tiu de-
cembra tago kulpis pri tio ke la festa ĉeestantaro
ne estis granda. Sed ĉiukaze ne espereblas ke, en
la nuna epoko, la interesitoj pri la esperantista afe-
ro estu multenombraj. La problemo kiun nia mov-
ado devas alfronti estas tiu de supervenki la mal-
facilajn cirkonstancojn kiuj sin oponas en la nun-
tempa socio al la progresado de Esperanto kaj ties
Interna Ideo.
Cetere, en la esperantista renkontiĝo de la asturaj
esperantistoj regis, kiel kutime, tiu etoso de amik-
eco kaj frateco kiu, en la lingvo kiun ni penas dis-
vastigi nomiĝas “samideaneco”.



Ĉijare la Asembleo de nia Esperantista Asocio
estis duobla. Laǔstatute, en ĉi tiu kvara jaro post la
elektado de la estraro de la Asocio, oni devis fari,
krom la Ordinara, Ĝenerala Asembleo, ankaǔ
alian Eksterordinaran por (re)elektadon de la aso-
cia gvidantaro. Komence oni planis ambaǔ asem-
bleojn por la sama tago, la 1an de marto, sed poste
en tiu tago okazis nur la Ordinara Asembleo kaj
oni decidis fari la Eksterordinaran en la 17a de la
sama monato.
En la asembleo de la 1a de
marto, post la tralegado kaj
aprobado de la akto de la
pasintjara Asembleo, oni
informis pri la agado de la
Asocio dum la jara periodo
pasinta de tiam. Temante
pri la neokazado de kurso
de Esperanto dum tiu peri-
odo, oni informis pri la far-
itaj klopodoj por organizi
iun kaj la cirkonstancoj de
la fiasko de tiu penlabor-
ado. Pri tiu temo estas spe-
cifa informado en la antaǔa
numero de ĉi tiu AEA-In-
formilo. Oni pristudis sek-
ve proponojn por alfronti
tiun problemon en la sek-
vaj lernokursoj.
Inter la planoj por la agado
en la sekva jara periodo,
krom la organizadon, se tio
eblos, de E-kurso, oni pri-
konsideris aliajn iniciatojn
kiel la eblan organizon de
ekspozicio, en Oviedo kaj
Gijón, de paneloj pri Es-
peranto provizotaj de His-
pana Esperanto-Federacio.
Alia tasko farota estas la eldonado de nova nume-
ro de la revuo Heleco, presorgano de nia Astura
Esperanta Asocio. Fakte, la ellaborado de tiu re-
vua numero, kies frontpaĝa bildo aperas sur tiu ĉi
paĝo, estis jam sufiĉe progresinta en tiu dato. Oni

planas ke ĝi aperu en la unua semajno de monato
julio. Tial ke la nuna jaro 2010 estas Jakoba Jaro,
la ĉeftemo de tiu numero de la revuo estos la Ja-
koba Vojo de pilgrimado al Kompostelo, raport-
ante pri la origino, historio kaj nuntempaj aspektoj
de tiu pilgrimado.
Pri la jara kotizo al la Asocio oni decidis ke la
kvanto de tiu kotizo daǔre estu 17 eǔroj ĉiujare.
La Prezidanto Carlos E. Carleos informis pri eblaj

ŝanĝoj en la situacio de la
konstruaĵo de la Katedro
Jovellanos de Universitata
Disvastigado, en kiu estas
enkadrigita nia Esperant-
ista Asocio kaj kie ni dis-
ponas je granda, bela kaj
komforta ejo por nia es-
perantista laboro. La eblaj
ŝanĝoj, kiuj povas efiki
kontraǔ ni, konsistas en tio
ke la urbestraro de Gijón
interŝanĝus kun la Univer-
sitato de Oviedo tiun kons-
truaĵon de la strato Tomás
y Valiente, kie troviĝas
nun ĝia sidejo, per alia no-
va konstruaĵo kiun oni
devas fari en la Universita-
ta Areo (Campus) de Vies-
ques. La malfavora por ni
efiko de tiu novaĵo estas
tiu ke ni restas subriske ke
en la nova domo de la Ka-
tedro, kvankam oni asignu
al ni iun ejon, ĝi ne tiel es-
tu bona kiel la nuna. Kro-
me, la fakto mem ke la no-
va loko de la Katedro, kaj
nia ejo ene de ĝi, troviĝos

for de la urbo kaj ne en la urba centro mem, kiel
okazas nun, damaĝos, pro la distanco, la okazadon
de eblaj E-kursoj, kiujn oni povus fari tiam. Rilate
al tio, estis interkonsento. inter la ĉeestantaj mem-
broj de la Asocio, ke ĉiukaze konvenas al ni
konservi nian rilaton kun la Universitata Katedro,

Frontpaĝa bildo de la sekva numero de nia re-
vuo, kiu troviĝas en procezo de ellaborado.



kaj se, okaze de organizado de E-Kurso, eblos
trovi por la klasoj ejon en la urbo des pli bone, kaj
se ne, kiel lasta ebleco restus al ni la loko kiun oni
asignus al ni en la nova domo de la Katedro.
Santiago Mulas, Honora Prezidanto de la Asocio
informis ke merkrede, la 17an de tiu monato, la
saman tagon fiksitan por la Eksterordinara Asem-
bleo, vizitos nian E-grupon la esperantista geparo
Luis Hernández kaj Rafa-
ela Urueña, el Valladolido.
Tiuj elstaraj geesperant-
istoj de nia lando sufiĉe
bone rilatas kun nia Gijona
E-grupo: kiam okazis la
Hispana Kongreso de Es-
peranto en nia urbo, en la
jaro 1979, Rafaela Urueña
estis Prezidantino de His-
pana Esperanto-Federa-
cio, kaj ŝia edzo estis la
Sekretario; ili tre kunlabo-
ris kun la loka komitato de
Gijón en la organizado kaj
realigado de tiu landa kon-
greso (vidu tiaman foton
sur tiu ĉi paĝo). Kaj kelkajn jarojn poste, kiam ni
organizis en Gijón la 3an Asturan Kongreson de
Esperanto ili partoprenis en tiu renkontiĝo. Pri
ambaǔ kongresoj kaj aliaj okazaĵoj de la esper-
antismo en nia urbo amplekse informis la numero
84a de nia revuo Heleco
publikigita en aǔgusto de la
pasinta jaro.
Kiel planite, la 17a de mar-
to okazis la Eksterordinara
Asembleo de nia Asocio
kaj dum ĝi akompanis nin,
laŭ anoncite, Doktorino
Rafaela Urueña Álvarez,
Profesorino pri Internacia
Juro en la Universitato de
Valladolido, kaj ties edzo
Luis Hernández García.
Pri la Asembleo ne estas
multe informenda. La elek-
tado de la nova estraro de
Astura Esperanta Asocio, fakte, estis preskaǔ
reelektado ĉar la ĉefaj respondecoj kaj funkcioj de
la Asocia komitato estis asignitaj al, kaj akceptitaj
de, la samaj personoj kiuj realigis ilin ĝis nun.
Sed speciale profita kaj agrabla estis la intervidiĝo
kun la Valladolidaj gesamideanoj. La membroj de
nia Asocio partoprenintaj la Asembleon havis oka-

zon interŝanĝi kun la gevizitantojn spertojn kaj
prikonsiderojn pri la respektivaj aktivadoj en la
esperantista movado kaj la malfacilaĵoj kiujn tiu
laboro renkontas nuntempe en la socio.
Ili informis al ni pri iu esperantista aranĝo en la
sidejo de Sorio de la Universitato de Valladolido:
la aranĝo, organizita kaj gvidita de Profesoro Juan
Miguel Zarandona de la Universitato de Valladoli-

do, titoliĝis Esperanto kaj
tradukado: Utopio kaj
realaĵo. Tiu titolo estis en
la hispana lingvo ĉar temis
pri kurso por neesperant-
istaj licenciuloj de tiu cen-
tro. Krome ili transdonis al
ni kelkajn ekzemplerojn de
porkomputilaj diskoj en
kiuj aperas kelkaj prelegoj
de profesoroj kaj ankaǔ la
laboroj de la gelernantoj de
tiu kurso.
La disko apartenas al la se-
rio de la elektronika biblio-
teko de la Deputitejo de
Sorio. Ĝia enhavo estas

PDF-formata teksto en kiu enestas la ĉefaj pre-
legoj kaj kontribuaĵoj de la kurso, inter ili ties de
Rafaela Urueña: La rolo de Esperanto en la de-
fendo de la lingva diverseco, kaj de Luis Hern-
ández: Esperanto, fundamenta elemento por la

universala kulturo.
Iuj el la laboraĵoj kiuj
konstituas la diskan teks-
ton estas interesaj temoj
pritraktitaj de la gelern-
antoj mem de la kurso:
Ĉeesto de Esperanto en la
kino, Argumentoj favore
al kaj kontraǔ Esperanto,
La literaturo en Esper-
anto, Etimologio de la
esperanta leksikaro…
En la sekva numero de la
revuo Heleco ni recenzos
pli amplekse tiun mate-
rialon.

Kiel dirite, niaj Valladolidaj gesamideanoj trans-
donis al ni kelkajn ekzemplerojn el tiu disko por
ke ni disdonu ilin en publikaj bibliotekoj kaj aliaj
klerigaj centroj de nia urbo. Cetere, ĉar tiu teksto
estas facile multobligebla ni povas provizi ĝin
ankaǔ al tiuj membroj de nia Asocio kiuj disponus
je komputilo kaj havus intereson ĝin ricevi .

Nuna domo de la Katedro “Jovellanos”, kie
troviĝas ankaǔ nia sidejo.

Geedzoj Luis Hernández kaj Rafaela Urueña.
Profesorino Urueña prelegas en la Universita-
to de Oviedo en iu akto kadre de la Hispana
Kongreso de Esperanto de la jaro 1979, orga-
nizita de nia E-Grupo.



Coma-Ruga (Comarruga, en la kastilia lingvo), estas la urbo de la 18-a Internacia Esperanto-Semajno
de la Kulturo kaj Turismo.
La historio de Coma-Ruga estas simila al ties de aliaj urboj de la mediteranea marbordo. Antaŭ sesdek ja-
roj ĝi estis simpla apudmara vilaĝo, kies loĝantoj estis fiŝkaptistoj aŭ sin dediĉis al la agrokulturo. Meze
de la pasinta jarcento, la vivo en tiu urbeto komplete ŝanĝiĝis; alvenis la turismo kaj ĉio transformiĝis kaj
tie, kie troviĝis dometoj aŭ kabanoj por la fiŝkaptistoj, kaj grundoj de la agrokulturistoj apud la maro,
nune estas majestaj hoteloj.
La Internacia Esperanto-Semajno de la Kulturo kaj Turismo estas esperantista renkontiĝo kiu okaz-
adas ĉiujare en diversaj urboj de la marbordo de Katalunio, organizata de grupo de aktivuloj de Kultura
Asocio Esperantista (KAE).
El la programo de la Semajno por la nuna jaro indas rimarkigi jenajn aranĝojn:
Kurso de Esperanto gvidata de S-ano Stano Marĉek (redaktoro de la organo de UEA “Esperanto”); li
insistos en sia rekta metodo, kio faciligas la lernadon. Li ne forgesos sian gitaron.
Prelegoj (ankoraŭ ne fiksitaj)
Ekskursoj: al la Monaĥejo de Montserrat, perŝipa ekskurso sur tiu bela kaj blua Mediteranea maro. Ebla
vizito al la Muzeo de Pau Casals.
Debato: pri Esperantlingvaj temoj, pri la Esperanta gramatiko, pri realigeblaj modifoj...
Interkonatiĝaj vesperoj: agrablaj vesperoj, en kiuj ne mankos la fama ĉampano Esperanto kaj aliaj
frandaĵoj, kaj, kompreneble, la vespero de la Havana muziko, ĉiam akompanata de la bongusta kaj
trinkinda “cremat”.
Premio Ada Sirkorska Fighiera: Oni proponu kandidatojn.
La sidejo de la renkontiĝo estos la Hotelo Natura Park, en la strato Vilafranca 10-14.

